
Sparnaður í raforkukaupum 

Ágætu gestir. Góðan dag Jón Ingi heiti ég og starfa hjá Ríkisútvarpinu ohf., ég ætla hér að fjalla stuttlega um raforkukaup út frá notanda.
Raforka á Íslandi er dýr, þó hún sé kannski ekki eins dýr og í þeim nágrannalöndum sem við helst berum okkur saman við. Íslendingum hefur ávallt verið innpretnað að raforka sé ódýr hér á landi og því höfum við kannski ekki gefið okkur tíma til að greina notkunina hjá okkur til þess að nýta hana á sem skynsamlegastan hátt. RÚV er með um 140 staði sem við erum að kaupa raforku til og er heildarnotkun okkar um 8 milljónir kwh og eru tveir okkar staða með notkun yfir 1.000.000 kwh og  aðrir geta verið með frá nokkrum þúsundum upp í nokkur hundruð þúsunda kwh á ári. Það sem skiptir hvað mestu máli til að vera á sem lægstu verðum er að nýtingin á raforkunni sé sem best og jöfnust. Því hærri nýtingahlutfall því betra verð. Varðandi sparnaðarleiðir í raforku, þá eru ýmsar leiðir færar þegar að er gáð. Við fórum þegar í það árið 1998 að notast við sparperur eins og hægt var og skiptum allsstaðar út glóperum í stað sparpera og eins fórum við í það um aldamótin síðustu að slökkva á lofstræstikerfum þar sem hægt var á kvöldin og nóttunum og munar um það þegar við erum með stað eins og Efstaleitið með á þriðja tug loftræstikerfa. Bæði endast kerfin lengur og bilanatíðni minnkar við minni notkun og raforkunotkun dregst saman,  en passa þarf upp á að búið sé að kveikja á þeim aftur, áður en fólk mætir til vinnu, því raforkunotkun eykst um leið og fólk hefur vinnu. RÚV fór þegar í það árið 2006 að bjóða út raforkukaup fyrirtækisins og fór svo inn í rammasamninginn þegar Ríkiskaup bauð þessi kaup út árið 2009. Það má segja að fyrir hrun hafi ekki verið mjög mikill munur á verði hjá söluaðilum, en það er mitt mat að það hafi breyst eftir hrun. Það er orðið dýrara fyrir raforkusala að missa kúnna í dag, þó lítill sé heldur en áður þegar það var ekki vandamál að selja orkuna. 
Í dag getur það þýtt fyrir söluaðila að orka sú sem tapast við missi viðskiptavinar, verði ekki seld til nýs viðskiptavinar, því má segja að hver viðskiptavinur orkusölufyrirtækis sé mun verðmætari  nú en áður. Tapaður viðskiptavinur -  töpuð orka, því orka sú sem er til sölu nú verður ekki seld síðar.  Ávinningur við það að fara í útboð eða verðfyrirsprun er margvíslegur og aðalsparnaðurinn þarf ekki endilega að vera sá eini að þú fáir bara betra verð, heldur ekki síður getur hann verið sá að þegar betur er að gáð, þá komi staðir sem þú ert að borga leigu fyrir mæla, sem þú getur jafnvel látið loka og að í ljós komi að þú sért ekki á hagkvæmustu töxtunum á hverjum stað! Oft er nefnilega mesti ávinningurinn við það að fara í verðfyrirspurn ekki afslátturinn sjálfur heldur tiltektin sem fara þarf í áður en ákvörðun er tekin um að skipta út birgja og á þetta ekki bara við um raforkukaup heldur flest alla samninga innan rammasamninga og nefni ég hér sérstaklega fjarskiptin, sem hverjum er hollt að fara reglulega yfir. Þetta er mjög lítið mál að fara í verðfyrirspurn á raforku, eingöngu þarf að vita hversu margir staðir er um að ræða og magn og síðan gefur þú orkusölunum sem taka þátt, umboð til að nálgast og skoða notkun þinna staða hjá Netorku, þannig að öll tilboðin séu sambærileg. Það má í raun segja að það geti verið meira mál að skipta um pappírsbirgja heldur en raforkusala og er í raun bara bókhaldslegt atriði, því ef þú skiptir þá ert þú bara að fá reikninga frá öðrum aðila, en það er verið að nota sama flutningskerfi eftir sem áður. Að framangreindu hvet ég því menn til að fara í verðfyrirspurn innan rammasamninga í þessum samningi sem og öðrum og sjá hvað kemur upp úr kössunum, það er mitt mat að það sé ávallt fyrirhafnarinnar virði.

Takk fyrir!

